
Қазақстан Республикасының Президенті - Елбасы Н.Ә. Назарбаевтың
Қазақстан халқына Жолдауы  «Әлеуметтік - экономикалық инновация
Қазақстан дамуының басты бағыты». Инновациялық технологиялар бұл елдің
экономикалық дамуына алып келеді, ал инновацияқ технологияға жету үшін
үлкен білімді қажет ететіні анық.

«Халықпен халықты, адаммен адамды теңестіретін нәрсе білім», - деп
ұлы жазушымыз М.Әуезов айтқандай, республикамыздың басқа
мемлекеттермен экономика, мәдениет саясат жағынан тең дәрежеде тұрып,
олармен бәсекеге түсе алуы адамдардың білімді де білікті болуын талап етеді.
Күнімізде көптеген талапкерлер ілім жолына түсіп, бірақ білімге қол жеткізе
алмай жүр. Олар білімнің пайдалары мен жемісінен құр қалып жатыр. Өйткені
олар білімге апаратын жолда қателікке бой алдырып, кейбір шарттарды
орындамайды. Бұл өз кезегінде шәкіртті адастырмай қоймайды. Ал адасқан
шәкірт мақсатқа жете алмақ емес.

Қазақтың діліне сәйкес, баласын экономист, заңгер, қаржыгер қылудан
бұрын, діннің негіздерімен сусындатып алғаны маңыздырақ. Дұрыс қаланған
іргетас қандай жойқын апатқа да шыдас береді. Оң-солын енді танып жатқан
балаға алғашқы ілім-тәрбие беруші ата- ана оның қос дұниесінің күйреуіне
жол бермеуі қажет. Абай айтқан:

Балам закон білді деп,
Қуанар ата-анасы.
Ойында жоқ олардың,
Шариғатқа шаласы, - деген өлеңі арқылы дүниеден  білімді рухани дін

негіздерінен артық қойған отағасы мен отанасына сын тағады.
Халқымыздың жазушысы, маңдай алды этнографы, ұлттық

тарихымыздың білгірі Мұхтар Әуезов кейінгі ұрпаққа қалдырған
батпан-батпан салмақты, аталы сөздерінің бірінде «Еккенің тікен болса -
орғаның балауса болмас» деп қайырады. Қазақтың «не ексең соны орасың»
деген мақалымен үндесіп туған терең ойдың туындысы секілді. Бұл нақылдың
түп-төркініне келер болсақ, бүкіл қоғам өміріне, жастар тәрбиесіне, кемел
ұрпақтың келешегіне, екі дүниенің тепе-теңдігін ұстай білуге тура қатысы бар.
Бүгінгі шежіре мен мәдениет кешегі тарихтың қалың қатпарының, бүгінгі
қоғам кешегі қоғамның ізгі бастамаларының, бүгінгі азат күн кешегі есіл
еңбектің тері мен төгілген қанның жемісі. Бақшасына ағаш еккісі келген адам
жемісті мол беретін мәуелісін таңдайды. Сол секілді ертеңгі күніміз үшін
қандай егін егу керек деген сұрақ туындаса, ең алдымен жас ұрпақтың



тәрбиесін атар едік. Себебі келешекте үлкенге сая болар бүгінгінің көшеттері -
сол жастар.  Бүгін жастарымызды рухани қуатты, терең иманды болса,
ақылдылық, біліктілік, мәдениеттілік, парасаттылық қасиеттерін бойға
жинаса, ертең жарқын келешекте өмір сүретін боламыз. Бүгін тікен егіп, ертең
одан балауса орам деген ниет сау ақылға да, қисынға да қайшы. Әркім өз
егінінің нәтижесін алады. Бұл жер бетіндегі бұлжымас заңдылық. Себеп пен
салдардан тұратын мына ғаламдағы әрбір нәрсе кешегі алғышарттың негізінде
пайда болған. Бүгін руханияттан, діннен жұрдай баланы ертең ақшалы болсын
деп тілеу - тікен егіп балауса күткенмен бірдей дәрежедегі ақылсыздық.
Сондықтан баланың алдымен жанын, содан соң тәнін бай ету керек.

Бүкіл ғылым атаулы діннен шығатынын, діннен қуат алатынын, дін
арқылы өсіп-өркендеп жетілетінін білген ақиық ақын Мұқағали Мақатаев
«Дін - ғылымның анасы» деп жырлаған. Қазақтың ағартушыларының бірі
Ыбырай атамыз:

Өнер-білімі бар жұрттар,
Тастан сарай салғызды.
Айшылық алыс жерлерден,
Көзіңді ашып-жұмғанша,
Жылдам хабар алғызды.
Аты жоқ құр арбаны,
Мың шақырым жерлерге,
Күн жарымда барғызды, - деп өз заманындағы өнерлі елдерді жастарға

үлгі ете жырлайды. Байқап қарасақ, бүгінгі XXI ғасыр қауіп-қатер,
қиыншылықтарымен бірге жақсылығы мен мүмкіндіктері де мол ғасыр.
Ғылым да, жаңа технологиялар да дамыған заман. Алайда мұсылмандар әлемі
осы мүмкіндіктерді әзірге барынша кең пайдалана алмай жүрген секілді.

Қасиетті Құран аяттарының астарында әрбір жаңа дәуірге тән ең соңғы
жаңалықтардың сырлары жатыр. Алла тағала бұл туралы мынадай аят
түсірген: «Ашылмаған ғайыптың сырлары Аллаға мәлім. Оны Алланың
Өзі ғана біледі. Құрлық пен теңіздегі нәрселердің бәрін Алла біледі. Бір
жапырақ үзіліп түссе де, Алла оны біледі. Жер қойнында көміліп қалған
бір түйір дән де, қураған немесе жас өсімдік болсын, барлығы да ап-анық
Кітапта жазулы» («Әнғам» сүресі, 59-аят). Демек, нағыз ғылымды Құраннан
іздеген жөн. Бүгінгі адамға пайдалы ғылымның бәрі Құраннан тарайды.
Fылымнан үміті бар жандар әрбір нәрсені өз жаратылыс мақсаты
байланыстыра зерттеуі тиіс. Сонда тірі ағзалар жаратылысын игерген жан
биолог болмай қоймайды. Теңіз жаратылысына қызыққан адам ихтиолог,
аспан әлемінің үйлесімін зерттеуші астроном бола бастайды. Сол сияқты бұл
дүниедегі әрбір заттың мәніне үңілген сайын жаңа ғылым тармақтары
шығабереді. Соның бәрінің кілті мұсылмандар күнделікті құлшылық үшін
оқитын қасиетті Құран кәрімде. Бүкіл жаратылыстың мәнін діннен өзге
ештеңе ашып бере алмайды. Математиканың да, физиканың да, химияның да,
әлеуметтанудың да тереңдеген сайын ақиқатпен ұштасып, дінмен біте
қайнасып кететінін ойлы жандар тез ұғады. Физика мен химия секілді
жаратылыс ғылымдары бірте-бірте түбі бір Жаратушының бары хақ деген
тұжырымға келе жатса, әлеуметтану мен тарих сынды гуманитарлық



ғылымдар қоғамды Құран қағидасынан артық ештеңе де түзете алмайды деген
тоқтамға келері анық. Ал бұл заңдылықтарды әуел бастан білетін
мұсылмандар Құранның нұрлы баяндары арқылы адамзатқа пайдалы көптеген
ғылыми жаңалықтарды ашты. Сол көне классикалық еңбектердің бәріне ортақ
нәрсе - барлығының да негізгі қайнар көзі Құран мен хадис болуында.

Сондай-ақ өзге діннің өкілдері болса да, өз саласының білгірі атанған
Гетенің, Шопенгауердің, кешегі Капитан Кустоның Құран жайлы, Ислам
жайлы мақтау сөз айтуы бекер емес. Бүгіннің өзінде бүкіл өмірін арнап жүріп
ашқан жаңалығының тобықтай түйінін қасиетті Құраннан оқыған батыс
ғалымдары Исламды қабылдап жатқанын білеміз. Мысалы, анатомия мен
эмбриология саласының белгілі ғалымы, Канаданың Торонто университетінің
профессоры Кейц Моур, Америкалық теңіз зерттеушісі, профессор Виллиам
Хай, Оксфорд университетінің физика зерттеушісі, профессор Роберт
Матхиюс, дүние жүзіне танымал геологтардың бірі, профессор Альфред
Кронер, Германия федералдық физйка инситутының директоры, профессор
ВернерГитт, Арегон штаты университетінің химия профессоры Доктор
Дональд Читтик, Беркли университетінің молекула зерттеушісі, профессор
Джонатан Уеллс секілді Батыстық ғалымдар Аллаға бас иіп, оразасын ұстап,
құлшылығын өтеп жүргені мәлім. Ендеше, бүкіл ғылым атаулының анасы да,
атасы да, баласы да - дін.

Мұқағалидың дінді ғылым анасына балауының бір сыры осында.
Құранды менсінбеген адамның өмір бойы ізденіп жеткен түйініне қарапайым
иманды жан бір сағаттық ойлаумен жетуі де ғажап емес. Себебі бүкіл
ақиқаттың кілті Құранда жатыр. Жер бетіндегі барша ғылым техникалық
жетістіктердің бастауында дін тұрғанын ешкім жоққа шығара алмайды.
Әлемнің жаратылысындағы заңдылықтарды, ондағы үйлесімді жүйені жақсы
меңгерген адам кез келген пәнді тез игерері сөзсіз. Бүгінгі жаңа ғасырдың
ғылыми- технологиялық жетістіктері осы заңдылықтарды дұрыс бағамдаудан
туған.

Кез келген ұлт өзінің жоғалтқан құндылықтарымен қайта қауышып,
жарқын келешекке қадам басуы үшін терең ойлы, ақылды азаматтарға,
ойшылдарға мұқтаж. Бүгінгі таңда қазақ халқы да қолға алған мәселесін
ақиқат тұрғысынан терең салмақтай алатын, тарихымызды қопарып зерттей
алатын және ойларын ел-жұртқа жеткізе білетін, діні мен діліне берік, таза
рухты  жандардың қажеттілігін сезіп отырғаны анық. Алайда қазір ойшыл
адамдар қашан шығады деп күтіп отырмай, ел ішіңдегі-жастарды терең білуге,
ойшыл болуға тәрбиелеудің маңызы зор Еліміздегі әрбір жасты алмастай өткір
ойлы, болаттай мықты пікірлі болуға баулуды бүкіл ел болып күн тәртібіне
қоюымыз қажет. Ал ештеңеге қызықпайтын, ой соңына түспейтін, ас ішу, аяқ
босатуды ғана ойлайтын жастар жарқын келешектен үміт күттіре алмайтыны
шындық.


